
ошириш максадида утказилди. 

SOMONIYLAR DAVLATIDA ILM-FAN, MADANIY HAYOT VA DIN 

Narimonov Murodillo Ismat og'li - Buxoro 

davlat universiteti, 4-kurs talabasi Ilmiy 
rahbar: Utayeva F.X. 

Buxoro davlat universiteti dotsenti, t.f.f.d. (PhD) 

 
Bu davrda Buxoroda ayniqsa she'riyat ravnaq topgan. Uning rivojiga fors 

klassik poeziyasining buyuk vakillari Abu Abdulloh Ja'far Rudakiy, Abu Mansur 
Daqiqiy, Abulhasan Balxiy va ko'pgina boshqa shoirlar g'oyatda katta hissa qo' 
shganlar. 

Rudakiy IX asr oxirida Panjikent yaqinidagi Panjrudak qishlog'ida tug'ilgan. 
Yoshlik chog'idayoq u rud (chang) chalishni yaxshi o'rgangan. She'r yozib, kuy 
bastalagan va hofizlik qilgan. Xalq o'rtasidagi dong'i tufayli u Nasr ibn Ahmad 
(914~943) tomonidan sozanda va shoir sifatida Buxoroga chaqirtirilib olingan. 
Rudakiy "Kalila va Dimna", "Sind-badnoma", "Arois un- nafois" va "Davroni 
oftob" asarlarini yozgan. Rudakiy 941- yilda ona qishlog'ida vafot etgan

1
. 

Bu davrning zakovatli shoirlaridan yana biri Daqiqiy edi. Avval u 
Chag'oniyon hukmdorlari, so'ngra somoniylar saroyiga taklif etilgan. Daqiqiy 
an'anaviy saroy poeziyasidan farqli o'laroq, xalq rivoyatlari va epik dostonlar 
asosida yangi poetik yo'nalishda ijod qilgan. Umrining oxirida u "Shohnoma" 
nomli poetik asarini yozishga kirishgan. Bu buyuk ish keyinchalik Abulqosim 
Firdavsiy tomonidan davom ettirilgan. Abulqosim Firdavsiy (934-1012) fors 
adabiyotining klassik shoiri hisoblansdi. U dunyoga mashhur she'riy "Shohnoma" 
asarini yaratgan. IX-X asrlarda fors adabiy tili ancha rivoj topgan bo'lsada, ammo 
ilm- fan va adabiyotda hali arab tili muhim o'ringa ega bo'lgan. 

Saolabiyning "Yatimat ul-bahr" nomli asarida qayd etilishicha, Buxoro, 
Xorazm va Xurosonda 119 arabiy zabon shoirlar ijod qilgan. Ularning deyarli 
barchasi saroy ahli, hukmron xonadon a'zolari va boshqa oliy tabaqa vakillaridan 
iborat bo'lgan. Tilshunoslik, fiqh, musiqa, falsafa, matematika, tabobat, 
astronomiya, tarix va boshqa fanlar bo'yicha ilmiy asarl ar asosan arab tilida 
yozilgan

2
. 

Buxoro va boshqa markaziy shaharlarda islom dini ta'limotining asosiy manbalari 
va shariat bilimlarini o'qitish uchun madrasalar ochilgan. Bunday ilmgohlardan 
yetishib chiqadigan ilm ahlining hammasi ham qozi yoki a'lam bo'lavermay, ular 
orasidan dunyoviy ilmlar: tabobat, handasa, matematika, kimyo, falakiyot, falsafa, 
mantiq, tarix va boshqa sohalar bo'yicha puxtagina bilim orttirgan olimlar ham 
yetishib chiqgan. Bunday bilim egalari xalq o'rtasida baobro' va e'tiborli bo'lib, ular 
atrofida, shubhasiz, ko'plab shogirdlar to'plangan. 

Buxoro, Samarqand, Urganch, Marv, Balx, Nishopur kabi markaziy shahar 
bozorlarida alohida kitobfurushlik rastalari ham bo'lgan. Ularda diniy va dunyoviy 

ilmlarning turli sohalari  

bo'yicha turli tillardagi qo'lyozma kitoblar sotilgan. Ibn Sinoning yozishicha, u 
Buxoro bozoridan Abu Nasr Forobiyning "Aristotel metafizikasiga sharh"lar nomli 
kitobini uch dirhamga sotib olgan. Bu kitobni o' qib chiqqach Ibn Sino qadimgi 
yunon faylasufi Aristotel ta'limoti va falsafasining mohiyatiga tushunib yetgan. 

Shahar madaniyatining ravnaqi, o'rta asrlar jamiyati, ziyolilari davrasining 
kengayib borishi shubhasiz somoniy hukmdorlarni ilm ahli bilan yaqinlashtirgan. 
Mamlakatni boshqarishda ularning bilimi va maslahatlaridan foydalanganlar. 
Hukmdorlarning aksariyati bu davrda o'z saroylarida olim, shoir va usta 
san'atkorlarni va turli sohalar bo'yicha qimmatbaho kitoblarni to'plashga 
odatlandilar. Saroyga jalb etilgan olim va shoirlar kutubxonalardagi nodir 
qo'lyozma asarlar bilan mag'rurlanaganlar

1
. 

Mustaqil Somoniylar davlatining tashkil topishi, siyosiy barqarorlik va 
iqtisodiy ko'tarilish madaniy hayotning ravnaqiga imkon bergan. Bu davr Abu Nasr 
Forobiy, Abu Ali ibn Sino, Beruniy, Abu Abdulloh Xorazmiy va Abu Bakr 
Muhammad Narshaxiy kabi jahon fani taraqqiyotiga ulkan hissa qo'shgan buyuk 
siymolarni o'z bag'rida tarbiyalab kamolotga yetkazgan. 

X-XII asrlarda Movarounnahrda tarix va geografiyaga qiziqish ortib, bu 
ilmlarga e'tibor kuchaygan. Chunki bu davrda mahalliy aholining ma'naviy 
hayotida o'z ona tili va unda yozilgan tarixiy va adabiy asarlarga bo'lgan ehtiyoj 
ham tobora ortib borgan. Ayni shu davrda Gardiziyning "Zaynulaxbor" ("Xabarlar 
ko'rki"), Bayxaqiyning 30 jildlik tarixiy asari, Majiduddin Adnoniyning "Tarixiy 
mulki Turkiston", Muhammad Narshaxiyning "Tarixi Buxoro" kabi asarlari fors 
tiliga tarjima qilingan. 

Bu davrda Movarounnahr, Shosh, Farg'ona, Yettisuv va Sharqiy Turkistonda 
turkiy xalqlarning qadimdan davom etib kelayotgan og'zaki adabiyoti yuzaga 
kelgan. Qator didaktik poemalari bitilgan. Ammo ularning juda oz nusxalarigina 
bizgacha saqlangan. 

Samarqand, Buxoro, Urganch, Termiz, O'zgan va Marv kabi shaharlarda bu 
davrda ko'plab saroy, masjid, madrasa, minora, xonaqoh, maqbara, tim va 
karvonsaroylar qurilgan. Buxoro shahridagi Ismoil Somoniy, Zirabuloq yaqinida - 
Tim qishlog' idagi Arabota, Karmanadagi Mirsaid Bahrom maqbaralari, 
Buxorodagi Namozgoh, Minorai Kalon, Vobkent va Jarqo'rg'on minoralari va 
boshqa ko'pgina binolar o'sha davr me'morchiligining namunalaridandir. Bu
 yodgorliklar X- XII asrlarda Movarounnahrda o'ziga xos 
me'morchilikning g'oyat rivoj topganligidan dalolat beradi

2
. 

IX-XII asrda dunyoviy fanlar bilan birga diniy bilimlar ham keng rivoj 
langan. Ismoil Buxoriy, Iso Termiziy, Burxonuddin Marg'iloniy, Abu Xafs Kabir 
Buxoriy kabi ulamolar islom ta'limotining rivojiga ulkan hissa qo'shganlar. Islom 
dini ta'limotining ravnaqi va targ'ibotining kengayishida Buxoro shahri markaziy 
o'rin egallagan.Tasavvuf ta'limoti rivojlanib, O'rta Osiyoda uning turli xil 
yo'nalishlari (XII asrda Turkistonda Yassaviya, XIII asr oxirida Xorazmda 
Kubroviya, XIV asrda Buxoroda Naqshbandiya) paydo bo'lgan va tarqalgan

3
. 

Xulosa qilib aytganda, Somoniylar davlatida ilm-fan, madaniy hayot va din 
rivoji ravnaq topgan. Jahonda ilm fan sohasidagi allomalarning o'rni va 
ahamiyatining nufuzi oshgan. Madaniy hayotning rivoj ini bizgacha yetib kelgan 
moddiy va ma'naviy yodgorliklardan ham bilib olishimiz mumkin. Somoniylar 
davri madaniyati tarixda juda kat ta ahamiyatli o'ringa ega. 

1 2 3 

